
9-ՐԴ ԴԱՍԱՐԱՆԻ ՀԱՄԱՐ

1.«-Է՜ է՜հ, ծերացանք, ըսել է՝ եկանք հասանք ծերին: Ամեն բանի ծերին, կյանքի ծերին աշխարհի ծերին…»:
· «Համբերանքի չիբուխը» պատմվածքից բերված այս երկու նախադասության մեջ ի՞նչ բառախաղ ես նկատում:

(4.75)
Պատասխան` ծեր, ծեր /ծայր/
2.Հայտնի է, որ ֆրանսիացի գրող Օնորե դե Բալզակն ազատ ժամերին զբաղվում էր ձեռագրի հիման վրա մարդու բնավորությունը որոշելու արվեստով:
Մի  օր տարեց մի ուսուցչուհի նրան ուսումնասիրության է հանձնում աշակերտական մի տետր:

-Այս երեխան թեթևամիտ է, տարօրինակություններով օժտված: Ամենավատթարը նրա ապագան է: Նրանից ոչ մի լավ բան ակնկալել չի կարելի,- բնութագրում է Բալզակը:
Կինը փռթկացնում է:

· Ի՞նչը կարող էր կնոջ՝ նման արձագանքի պատճառը լինել: Իրականում ո՞ւմ էր պատկանում աշակերտական տետրը:
(4.75)
Պատասխան` Գրողի` անուղղակի ինքնաբնութագրումը: Աշակերտական տետրը հենց Օնորե դե Բալզակինն էր:
3.Ետ եմ նայում, վերև… Թեքված ուսիս`

Մի մարդ` դեմքով հեռու, անիրական,-

Մտերմական ձայնով ասում է ինձ,

- Դուք ինձ մոռացե´լ եք, բարեկամ…

Բարձրահասակ է, ջղուտ, աչքերը սև

Բակենբարդներ ունի, փոքրիկ մորուս:
· Ո՞ւմ է նկարագրում Ե. Չարենցը: (3) 
· Որտե՞ղ էր եղել նրանց «անակնկալ հանդիպումը»: (3.5)
(6.5)
Պատասխան` 
· Միքայել Նալբանդյանին 

· Նրանց «անակնկալ հանդիպումը» եղել էր Պետրոպավլովյան ամրոցում:
4.Դոն Քիշոտ, Բարոն Մյունխհաուզեն, Քաջ Նազար, Չախչախ թագավոր,   «հերս, ես»…
· Դասակարգի՛ր այս կերպարները երկու խմբում՝ հաշվի առնելով նրանց բնութագրերը:

(4.5)

Պատասխան` 1-ին խումբ` Դոն Քիշոտ, Բարոն Մյունխհաուզեն, «հերս, ես»
                             2-րդ խումբ` Քաջ Նազար, Չախչախ թագավոր
5.«Ապա որդի մի Վահանայ, անուն Սամուէլ, եհար սատակեաց զՎահան զհայր իւր, և զՈրմիզդուխտ զմայր իւր` զքոյր Շապհոյ Պարսից թագաւորին…»:

· Հայ պատմիչներից ո՞վ է նկարագրել վերոնշյալ իրադարձությունը: (2.5)
· Վիպասաններից ո՞վ և ո՞ր ստեղծագործության հիմք դարձրեց հիշյալ տողը: (3)
· Ի՞նչ տարբերություն կա պատմական փաստի և վեպում առկա նկարագրության մեջ: (4)
(9.5)
Պատասխան` 
· Փ. Բուզանդ
· Րաֆֆի, «Սամվել» պատմավեպ
· Ի տարբերություն պատմական փաստի` վիպական սյուժեում  հերոսը սպանում է ոչ թե հարազատ, այլ խորթ մորը:

6.Հ. Պարոնյանը «Ազգային ջոջեր»-ում գրում է. «Երանուհի Գարագաշյան, դերասանուհի, ծնավ Իճատիե, իր հաշվով 1859-ին, իմ հաշվով` 1851 դեկտեմբեր 
4-ին»:
· Ինչո՞ւ են դերասանուհու և գրողի նշած տարեթվերը տարբեր:

(4.75)
Պատասխան` Կանայք սովորաբար երիտասարդացնում են իրենց:

7.1914 թ. մայիս ամսին հիմք դրվեց մի գեղեցիկ տոնի, որը նվիրված է հայ մեծ աշուղ Սայաթ-Նովային:
· Ո՞ր տոնի մասին է խոսքը: (2.75)
· Ո՞վ էր տոնի հիմնադիրը: (2.75)

(5.5)
Պատասխան` 
· Խոսքը Վարդատոնի մասին է: 

· Տոնը հիմնադրել է Հովհ. Թումանյանը` Հայ գրողների կովկասյան ընկերության նախագահության շրջանում:

8.Թարգմանիչ, քաղաքացիական գեներալի պատվավոր աստիճան կրող թատերգակի անունով է կոչվում հայ ազգային ակադեմիական թատրոնը:
· Ո՞ւմ մասին է խոսքը: (2.75)
· Նրա ո՞ր ստեղծագործությունը դարձավ Երևանի մայր թատրոնի «ծննդյան վկայագիրը»:(3)
(5.75)
Պատասխան` 
· Գաբրիել Սունդուկյան
· «Պեպո»
9. Այն «ծնվեց» Երզնկայի Ավագ վանքում 1200-1202 թթ., «ծնողը» Վարդան Բարնեցին էր: Այսօր՝ ոչ ամբողջական, «ապրում» է Մատենադարանում:
· Ինչի՞ մասին է խոսքը: (2.75)
· Ինչպե՞ս այն հասավ Երևան: (5.5)
(8.25)
Պատասխան` 
· Խոսքը «Մշո ճառընտիրի» մասին է: 
· «Մշո ճառընտիրը» 1202-ին հափշտակվում է Բաբերդի այլազգի դատավորի կողմից, 2 տարի թաքցնելուց հետո Խլաթում, 1204-ին վաճառում է Մշո Առաքելոց վանքին՝ 4000 արծաթե դրամով, որը հավաքվել էր շրջակայքի բնակիչների և վանքի միաբանների միջոցներով։ Մինչև 1915-ը ձեռագիրը գտնվում էր այդտեղ, Մեծ եղեռնի օրերին ձեռագրի երկու մասերը երկու հայ կանանց շնորհիվ հասել են Թիֆլիսի Հայոց ազգագրական ընկերություն, ապա՝ Երևան։ Այժմ պահվում է Երևանի Մեսրոպ Մաշտոցի անվան Մատենադարանում։
10. Հայոց այբուբենն ընդունելով որպես թվային համակարգ՝ 
· գտի՛ր Դավթակ Քերթողի հանելուկներից մեկի պատասխանը /տալ պատասխանի բացատրությունը/:
Անուն իմ բաղկանայ երիւք տառիւք:           Իմ անունը բաղկացած է երեք տառից:
Երրեակն ի միակէ,                                           Միավորներից` երրորդը:
Երկեակն ի տասնեկէ,                                      Տասնավորներից` երկրորդը:
Եւ հնգեակն ի հազարէ:                                    Հազարավորներից` հինգերորդը:
(5.75)
Պատասխան` ԳԻՐ

Միավորներից` երրորդը – Գ

Տասնավորներից` երկրորդը - Ի
Հազարավորներից` հինգերորդը - Ր


